
యీ సరసుండ, మోసము సహింపను నీవిటు కృష్ణవేషమున్

వేసిన, భామవేషమును వేసి జడన్ నినుఁ గొట్టెదంజుమీ.

	చ.	
సరసుఁడవంచు నిన్ గని పసందొనరించితిఁ గాని, సందులం

దిరుగు పదారవిందములు నీవన, నెందుకు మోహమొందుదున్?

దిరిగెడికాలు నీ దయినఁ దిట్టెడు నట్టిది నాదునోరు, వే

గిరి మరుదెంచి, ముద్దుల బిగింపుము నా పెదవుల్ మనోహరా.

	ఉ.	
తప్పిద మీవు చేసియును దప్పులు నాపయి మోఁపి చప్పునం

జెప్పక లేచిపోతి వతిచిత్రముగా! నిను నేను వేఁడుకొ

న్నప్పుడె రాఁ దలంచితివొ? నట్టుగ బెట్టుగ కూరుచున్న, నే

నొప్పను నీవె ముందుగఁ బ్రియుండ, ననున్ బ్రతిమాలుకోవలెన్.

ఏమిటి నేను తప్పు ఘటియించితిఁ గన్నుల నెఱ్ఱచేసి నె

మ్మోము ముడించి పోవుటకు? ముక్కున నింతటికోపమా? యిదే

బ్రేమకు లక్షణంబొ? యిటు బెట్టొనరించినఁ దాళజాల, రా

రా మఱి యల్క పెండ్లికొడుకా! బ్రతిమాలితి నేనె ముందుగా

ఆఁడుది యల్గినం బురుషుఁ డామెను చేర్చుటపోయి, నాపయిన్

నేఁ డిటు నీవె యల్గుటయి నేను నిను న్బ్రతిమాలుకొంటయుం

జూడఁగ వాడవాడలను సుందురు లందఱు నవ్వకుందురా?

మోడిని మాని రాఁ గదర మ్రొక్కెద నీదు పసిండికాళ్లకున్.

	ఉ.	
అట్టె విశేషమోహముస నాఁడుదియు న్మగవాఁడు నుండగన్

కుట్టును ముండదైవమునకున్ మన యిద్దఱప్రేమఁ జూచి, యి

ప్పట్టున నన్యదేశములఁ బట్టఁగఁ జేసెను నిన్ను దేవుఁ! డే

నెట్టు భవద్వియోగము సహింపఁగఁ జాలుదురా మనోహరా?

	ఉ.	
లేచిన దాది నిద్రకయి లేచినగాఁకను నిన్నుఁ గూర్చి యా

లోచనయేకదా? కలలలో నినుఁ జూచుటయేకదా? నినుం

జూఁచిన దాఁక తాళననుఁ జూడగ వీలుఘటిల్లినంతనే

వే చనుదెమ్మ, క్షేమమును వెంటనె వ్రాయుమ యోయినాయకా.

		 ఈ పేజీలో చివరి మార్పు 24 జూన్ 2022న 06:15కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

